
			ཨེ་ཟི་རལ་གྱི་རང་བཙན་འཐབ་རྩོད། 

			ལེའུ་དང་བོ།

			 འཛམ་གླིང་འདིའི་ནང་ལོ་༢༠༠༠རྗེས་རང་དབང་རང་བཙན་གྱི་རྒྱལ་ཁབ་གསར་བ་ཞིག་སྐྱར་ལངས་བྱས་ཡོད་ཅིང༌། དེ་ནི་རྒྱལ་ཁབ་གསར་བ་ཞིག་ཡིན་པ་མ་ཟད། ཆུང་ཆུང་ཞིག་ཀྱང་ཡིན་པ་རེད། འོན་ཀྱང་ད་ཆ་རྒྱལ་ཁབ་དེ་དྲག་ཤུགས་སོགས་གང་ཅིའི་ཐད་ནས་ནུས་ཤུགས་ཆེ་གྲས་དང༌། ཁྱིམ་མཚེས་ཀྱི་ཡུལ་ཁག་ཚོས་འཇིགས་ཟོན་དགོས་པ་ཞིག་གི་ངོ་བོར་ཡོད་པ་རེད། ཁྱིམ་མཚེས་ཀྱི་རྒྱལ་ཁབ་ཚོ་ནི་ཡུལ་དེའི་དགྲ་ཤ་སྟག་ཡིན་ལ། དེ་དག་གི་གོ་མཚོན་དང་མི་འབོར་སོགས་གང་ཅིའི་སྟོབས་ཤུགས་ལ་རྒྱལ་ཁབ་ཆུང་ཆུང་དེས་དོ་ཟླ་བྲལ་བ་ལྟ་བུ་རེད། ༡༩༦༦ལོར་ཁྱིམ་མཚེས་ཀྱི་ཁ་ཆེའི་རྒྱལ་ཁབ་དེ་ཚོས་མཉམ་རུབ་ཀྱིས་རྒྱལ་ཁབ་ཆུང་ཆུང་དེ་རྩ་མེད་བཟོ་རྒྱུ་བྱས་པ་དང༌། དེ་སྐབས་ཨུ་རུ་སུས་རྒྱལ་ཁབ་དེ་ཚོར་གནམ་གྲུ་དང༌། མེ་ཤུགས་འཕུར་མདེལ༌། ཐང་སྒ་རིལ་སོགས་ནུས་ཤུགས་ཅན་གྱི་གོ་མཚོན་ཁག་རོགས་རམ་སྤྲད་ཡོད་ཀྱང༌། དངོས་གཞིའི་དམག་འཁྲུག་སྐབས་རྒྱལ་ཁབ་ཆུང་ཆུང་དེས་ཕ་རོལ་གྱི་རྒྱལ་ཁབ་ཆེན་པོ་དང༌། མང་བོ། དཔུང་མང་བ། མཚོན་ཆ་བཟང་བ་དེ་ཚོ་ཕམ་ཉེས་བཏང་སྟེ་དགྲ་བོའི་ས་ཆ་མང་བོ་ཞིག་ཟིན་ཐུབ་ཡོད། དེ་ལྟ་བུའི་རྒྱལ་ཁབ་དེའི་མིང་ལ་ཨི་སི་རལ་ (Israel)ཟེར་གྱི་ཡོད་པ་རེད། 

			ཨི་སི་རལ་ཞེས་པའི་རྒྱལ་ཁབ་དེ་བྱུང་ནས་ལོ་༣༤༠༠ཕྱིན་ཡོད་ཅིང༌། རྒྱལ་ཁབ་དེ་དག་རང་བཙན་དུ་གནས་ནས་ལོ་༡༤༠༠སྐོར་ཕྱིན་ཡོད་པ་རེད། སྔོན་དུ་ཁོ་ཚོ་འབྲོག་ལས་ཤ་སྟག་ལ་བརྟེན་པའི་ཐོག་རང་གི་རྒྱལ་ཁབ་དང༌། ཆོས་ལ་ཡང་བརྩི་བཀུར་ཧ་ཅང་ཆེན་པོ་བྱེད་མཁན་ཞིག་ཡིན་པ་རེད། ཨི་སི་རལ་ཆགས་ནས་ལོ་༡༤༠༠རྗེས་ལ་རོམ་(Rome)ཟེར་བའི་རྒྱལ་ཁབ་ཞིག་ཡོད་པ་རེད། དེ་དག་འཛམ་གླིང་ནང་སྟོབས་ཤུགས་ཆེ་ཤོས་ཆགས་པས། རྒྱལ་ཁབ་མང་བོས་དེར་མགོ་བཏགས་ཞུ་དགོས་བྱུང་འདུག་ཀྱང་ཨི་སི་རལ་གྱི་མི་རིགས་དེ་ཚོར་རང་གི་རྒྱལ་ཁབ་ལ་དཔེ་མི་སྲིད་པའི་ཤ་ཞེན་ཆེན་པོ་ཡོད་སྟབས་རོམ་ལ་མགོ་བཏགས་མ་བཅོལ་བར་ནུས་ཤུགས་ཆེན་པོས་ཁ་གཏད་རྒོལ་འཛིང་བྱས་ཀྱང༌། རོམ་སྟོབས་ཤུགས་ཤིན་ཏུ་ཆེ་བས་ཨི་སི་རལ་གྱི་རྒྱལ་ཁབ་དེ་རྩ་མེད་བཟོས་པ་མ་ཟད། རོམ་གྱིས་ཨི་སི་རལ་གྱི་རྒྱལ་ས་ཇི་རུ་སི་ལམ་(Jerusalem)ནང་ཁང་བའི་རྡོ་རྩིག་གཅིག་ཀྱང་མ་ལྷག་པ་བཟོས་ཡོད་པ་རེད། རོམ་དང་དམག་འཁྲུག་སྐབས་འཆི་རྐྱེན་མ་བྱུང་བའི་ཨི་སི་རལ་གྱི་མི་རིགས་ལྷག་ལུས་རྣམས་རང་གི་ལུང་བར་སྡོད་ཐབས་བྲལ་ཏེ་འཛམ་གླིང་གི་རྒྱལ་ཁབ་ག་ས་ག་ལ་སྐྱབས་བཅོལ་དུ་འགྲོ་དགོས་བྱུང་བ་རེད། 

			ཁོ་ཚོ་རྒྱལ་ཁབ་གཞན་ནང་སྐྱབས་བཅོལ་དུ་གནས་པའི་རིང་ལ། སོ་སོའི་ཆོས་དང་རིག་གཞུང་གོམས་གཤིས་སོགས་ལ་གཅེས་འཛིན་ཤིན་ཏུ་དམ་པོ་བྱས་པར་བརྟེན། རྒྱལ་ཁབ་གཞན་སུའི་མི་རིགས་ནང་རང་ཡལ་དུ་མ་སོང་བར་ཨི་སི་རལ་ལམ་ཇུའུ་མི་རིགས་ཞེས་མི་ལོ་མང་བོའི་རིང་འདྲེས་མེད་ཐ་དད་ཡོངས་གྲགས་སུ་གནས་ཐུབ་པ་རེད། ཁོ་ཚོ་རང་གི་རྒྱལ་ཁབ་ཤོར་ཏེ་མིའི་ལུང་པའི་ནང་མི་ལོ་ཉིས་སྟོང་སྐོར་གནས་གྱར་བྱེད་དགོས་བྱུང་བའི་རིང་སོ་སོའི་ཐུན་མོང་མ་ཡིན་པའི་ཁྱད་ཆོས་ཉམས་བརླགས་སུ་མ་བཏང་བར་ཧ་ཅང་གི་གཅེས་སྤྲས་གཟབ་ནན་བྱས་པ་དང༌། དེ་སྟེང་ཕྱིའི་ཤེས་བྱ་ཡོན་ཏན་ལ་འབད་བརྩོན་ཁྱད་པར་བ་བསྟེན་པ་ལས་སྐྱབས་བཅོལ་བའི་གནས་སྟངས་སྐབས་ལ་ཡང་ཨི་སི་རལ་གྱི་མི་རིགས་ཞེས་འཛམ་གླིང་ནང་གྲགས་ཐུབ་པ་བྱུང་བ་རེད། དཔེར་ན། འཛམ་གླིང་ནང་རྡུལ་ཕྲན་གྱི་ནུས་ཤུགས་སྐོར་བསམ་བློ་འཁོར་མཁན་དང༌། རྡུལ་ཕྲན་མཚོན་ཆ་བཟོ་མཁན་དང་བོ་དེ་ཨི་སི་རལ་གྱི་མི་རིགས་ཡིན་པ་དང༌། ཨི་སི་རལ་གྱི་སྐྱབས་བཅོལ་བ་ཨིང་ལན་ནང་ཡོད་པ་ཞིག་གིས་ཨིང་ཇིའི་སྲིད་བློན་བྱས་ཏེ་ཨིང་ཇིའི་རྒྱལ་ཁབ་ལ་ཕན་ཐོགས་ཤིན་ཏུ་ཆེན་པོ་བྱུང་ཡོད་ཅིང༌། ཁོང་གི་མཚན་ལ་བིན་ཛ་མན། ཌི་སི་རལ་ལི་(Benjamin Disraeli)ཞུ་བགྱི་ཡོད་རེད། དེ་བཞིན་སྙན་ངག་དང༌། ཨེམ་ཆི། རོལ་ཆ་བཅས་ལ་ཡང་ཨི་སི་རལ་གྱི་མི་རིགས་ཚོ་དམིགས་བསལ་གྱི་མཁས་པོ་ཡོད་པ་དང༌། དེང་སང་ཡང་ཕ་རན་སིའི་ནང་མི་རྫིག་ཤོས་དང་ཚོང་བ་ཆེ་ཤོས་ནི་ཨི་སི་རལ་གྱི་མི་ཡིན་པ་རེད། 

			ཨི་སི་རལ་གྱི་སྐྱབས་བཅོལ་བ་ཚོས་དཀའ་སྡུག་ཚད་མེད་ཉམས་སུ་མྱོང་སྟེ་སྐྱབས་བཅོལ་གྱི་དུས་སྐབས་དེ་བསྐྱལ་དགོས་བྱུང་ཡོད་ཅིང༌། དེ་ནི་ཨི་སི་རལ་གྱི་མི་རིགས་དེ་ཚོར་གཞན་དང་ཁྱད་པར་ཐོན་པའི་རིག་རྩལ་དང་འཇོན་ཐང་ཡོད་ཙང་ཁོ་ཚོ་ལུང་པ་གང་འདྲ་ཞིག་ཏུ་ཕྱིན་པ་ཡིན་ནའང་ལུང་པ་དེའི་མི་རིགས་ཚོས་ཕྲག་དོག་གིས་སྡང་བོ་བྱས་རྐྱེན་གྱིས་ཡིན་པ་རེད། དཔེར་ན། ཨིང་ལན་དང༌། ཧཕ་རན་སི། པོ་ལན་ཌ། ཨུ་རུ་སུ་བཅས་ནང་ཨི་སི་རལ་གྱི་མི་རིགས་ཚོར་སྡང་ཟུག་དང་མཐོང་ཆུང་ཆེན་པོ་བྱས་ཡོད་པ་མ་ཟད། ལྷག་པར་ལུང་པ་དེ་ཚོ་ཁ་ཤས་ཀྱི་ནང་ལ་ཨི་སི་རལ་གྱི་མི་རིགས་ཚོས་ལུང་པ་སོ་སོར་ཕན་པའི་ལས་དོན་མང་བོ་བྱས་ཡོད་ཀྱང༌། ལུང་པ་དེ་ཚོའི་གཞུང་དང་མི་མང་གིས་མི་རིགས་ཀྱི་ཕྲག་དོག་དང༌། ཆོས་ཀྱི་འཐེན་འཁྱེར་ལས་ཨི་སི་རལ་གྱི་མི་ཚོར་སྡུག་པ་ཞིག་ལས་རྩ་བ་ནས་བྱས་མེད་པ་རེད། ཨི་སི་རལ་གྱི་མི་ཚོར་ཤེས་བྱ་ཡོན་ཏན་དང༌། བློ་སྟོབས་གང་ཅིའི་ཐད་ནས་གཞན་དང་འགྲན་བསྡུར་ཐུབ་པ་ཡོད་ནའང༌། རང་གི་ས་ཤོར་ཏེ་མིའི་ས་ཆའི་སྟེང་དུ་ཡོད་ཙང་སྡུག་འཁུར་གྱིས་མི་སྡོད་ཐབས་མེད་བྱུང་ཞིང༌། ལུང་པ་དེ་ཚོའི་ནང་ཨི་སི་རལ་གྱི་མི་རིགས་ཚོས་ཚོང་འཁོས་ཀྱི་ལས་དོན་ཞིག་བྱས་པ་ཡིན་ན་གཞུང་གིས་བཀག་འགོག་བྱེད་པ་དང༌། སྤྱི་མཚུངས་མིན་པའི་ཚོང་ཁྲལ་ཆེན་པོ་ལེན་པ་་དང༌། ཡང་ལུང་པ་འགའ་ཤས་ནང་གཞུང་གི་སློབ་གྲྭ་ཁག་གི་ནང་ཨི་སི་རལ་གྱི་ཕྲུ་གུ་ཚོ་གཏན་ནས་མ་ཆུག་པ་སོགས་དཀའ་ངལ་ཚད་མེད་ཞིག་བྱུང་ཡོད་པ་རེད། དཀའ་ངལ་གྱི་གནས་སྟངས་དེ་འདྲ་ཞིག་དང་འཕྲད་པའི་སྐབས་ལ་ཡང་ཁོ་ཚོས་སོ་སོའི་མི་རིགས་ཀྱི་ཆགས་ཞེན་གཙིགས་སུ་བཟུང་ཏེ་གཞོན་སྐྱེས་ཚོར་སྤྱི་མཚུངས་ཤེས་ཡོན་སློབ་སྦྱོང་འདྲ་མཉམ་ཐོབ་ཐབས་སུ་སོ་སོ་སྒེར་གྱིས་འགྲོ་གྲོན་བཏང་སྟེ་སློབ་གྲྭ་གསར་འཛུགས་དང་འབྲེལ་མི་ཚང་ཕྱུག་པོ་ཚོས་སྐྱོ་བ་ཚོར་རོགས་རམ་དང༌། སྐྱོ་བོ་དེས་རང་ལས་སྐྱོ་བ་ལ་རོགས་རམ་བྱས། མི་ཚང་སྐྱོ་ཤོས་ཤིག་གིས་ཀྱང་རང་ལ་སྒོར་གཅིག་ལས་མེད་ནའང་སྤྱི་ཚོགས་ཀྱི་སྤྱི་དངུལ་ཐོག་ནས་འགྲོ་སོང་གཏོང་བ་སོགས་ཕན་ཚུན་རོགས་རེས་གཅིག་སྒྲིལ་ཁ་ཞེ་གཉིས་མེད་ཀྱིས་བྱས་ཡོད་པ་རེད། 

			ཁོང་ཚོའི་ཆིག་སྒྲིལ་དང་མི་རིགས་ཀྱི་ལར་ཞེན་དེ་དངོས་གནས་ནུས་པ་ཐོན་པ་ཞིག་ཡོད་སྟབས་ཁོང་ཚོར་མི་དགའ་བ་བྱེད་མཁན་གྱི་རྒྱལ་ཁབ་ཚོས་ཁོང་ཚོར་ཐུབ་ཚོད་དང༌། མཐོང་ཆུང་བཙན་གནོན་ཅི་ཙམ་བྱས་པ་དེས་ཁོང་ཚོའི་སེམས་ཤུགས་ཇེ་འཕར་ཇེ་ཆེར་འགྲོ་བའི་མཐུན་རྐྱེན་དུ་གྱུར་པ་དང༌། རྒྱལ་ཁབ་གཞན་ནས་མཐུན་རྐྱེན་རོགས་རམ་བྱེད་མཁན་མེད་ཀྱང༌། རང་གི་ལུས་པོ་རང་གི་རྐང་བས་འདེགས་ཐུབ་པ་བྱུང་ཡོད་པ་རེད། དེ་ནས་༡༩༣༩ལོར་འཛམ་གླིང་དམག་ཆེན་གཉིས་པ་འགོ་ཚུགས་ཤིང༌། སྐྱེ་བོ་འབུམ་ཕྲག་མང་བོའི་ལུས་སྲོག་ཐལ་བའི་རྡུལ་ལྟར་རློག་པའི་དམག་ཆེན་དེ་དག་སློང་མཁན་ནི་ཇར་མན་གྱི་དཔོན་པོ་ཧི་ཀྲི་ལར་(Hitler)ཟེར་བ་དེ་ཡིན་ཞིང༌། དེ་ནི་འཛམ་གླིང་ནང་གི་དབང་འཛིན་བྱེད་པོའི་ནང་ད་བར་བྱུང་མ་མྱོང་བའི་མི་གཏུམ་པོ་དང་སྙིང་རྗེ་མེད་པ་དྲག་ཤུལ་ཅན་ཞིག་ཡིན་པ་རེད། སྐབས་དེར་འཇར་མན་ནང་ཨི་སི་རལ་གྱི་མི་རིགས་ཚོ་ཧ་ཅང་གི་འཇོན་ཐང་ཆེ་བ་ཡོད་ཅིང༌། ཁོང་ཚོར་དཔལ་འབྱོར་དང་ཤེས་ཡོན་གང་ཅི་ལེགས་པོ་ཡོད་པའི་ཐོག་འཇར་མན་ནང་གི་དངུལ་ཁང་མང་ཆེ་བ་ཁོ་ཚོས་ཟིན་ཡོད་ཙང༌། ཡུལ་མི་ཚོས་ཁོ་ཚོའི་དཔལ་འབྱོར་དང༌། ཤེས་ཡོན་འཇོན་ཐང་བཅས་ལ་ཕྲག་དོག་གི་བསམ་མནོ་ཆེན་པོ་ཡོད་ཁར། ཧི་གྲི་ལར་གྱིས་མི་མང་ལ་ཨི་སི་རལ་སྐོར་ཁྱབ་བསྒྲགས་ཤིག་བྱས་གསལ། ཇིའུ་(Jews)མི་རིགས་གང་ཡིན་པ་དེ་གཤིས་ཀ་ངན་ལ། རིགས་རུས་ཞན་པ་ཡིན་པ་དང༌། ལྷག་དོན་ང་ཚོའི་ཡུལ་གྱི་སྟོབས་ཤུགས་མར་གཅོག་མཁན་ཡིན་པར་བརྟེན། མི་རིགས་མཆོག་ཏུ་གྱུར་པ་ང་ཚོའི་མི་རིགས་དཀར་པོའི་ནང༌། ཁོ་ཚོའི་རིགས་དེ་འདྲེས་ལྷད་གྱུར་ན་གཏན་ནས་འགྲིག་ཐབས་མེད། 

			ང་ཚོས་རིགས་དེ་རྩ་མེད་བཟོ་ཐུབ་ན་ང་ཚོའི་མི་དཀར་པོའི་རིགས་དེ་གཙང་མ་ཡག་པོ་ཞིག་ཏུ་གནས་ཐུབ་ཀྱི་རེད་ཅེས་བརྗོད་པ་ཡིན་ཙང༌། ཁྱབ་བསྒྲགས་བྱེད་པའི་ཉིན་མོ་དེ་ནས་བཟུང་འཇར་མན་གྱི་གྲོང་སྡེ་སྲུང་དམག་གསང་བའི་ཐོག་ནས་བཏང་སྟེ། ཇིའུ་མི་རིགས་ཕོ་མོ་རྒན་གཞོན་ཆེ་ཆུང་ལ་མ་ལྟོས་པར་འབུམ་ཕྲག་མང་བོ་འཛིན་བཟུང་གིས་བཙོན་འཇུག་བྱས་པ་དང༌། དེ་སྐབས་ཡུ་རོབ་ཀྱི་རྒྱལ་ཁབ་མང་ཆེ་བ་ཧི་ཀྲི་ལར་གྱི་དབང་ཆའི་འོག་གནས་ཡོད་སྟབས། ཁོ་ཚོས་ཀྱང་ཡུལ་ནང་ཇིའུ་མི་རིགས་རྣམས་རུག་རུག་བཟོས་ནས་བཙོན་འཇུག་དེ་བཞིན་བྱས་ཡོད་པ་རེད། པོ་ལན་ཌའི་ནང་ཨི་སི་རལ་གྱི་མི་རིགས་ཧ་ཅང་གི་མང་བོ་ཡོད་པ་དང༌། པོ་ལན་ཌའི་མི་ཚོས་ཨི་སི་རལ་གྱི་མི་རིགས་ཚོར་ཚོད་མེད་ཀྱི་མཐོང་ཆུང་བྱས་ཏེ། ཨི་སི་རལ་གྱི་མི་རིགས་ཚོ་ཁོང་ཚོའི་གྲོང་དང་མཉམ་འདྲེས་མི་འབྱུང་ཆེད་བཀག་འགོག་ཕྱིར་དང་ཐོག་ནས་ཁོ་ཚོ་སྡོད་གནས་ཟུར་དུ་དབྱེ་སྟེ་བཞག་ཡོད་པ་རེད། པོ་ལན་ཌའི་མི་ཚོས་འཇར་མན་ལ་མགོ་བཏགས་ཞུ་དུས་པོ་ལན་ཌའི་ནང་ཡོད་པའི་ཇིའུའི་མི་རིགས་ཚོས་མགོ་བཏགས་མ་བྱས་སྟབས་ཧི་ཀྲི་ལར་གྱིས་ཁོ་ཚོ་མེད་པ་བཟོ་ཆེད་དམག་མི་ཕོན་ཆེ་བཏང་བ་རེད། ཨི་སི་རལ་གྱི་མི་ཚོས་ཁོ་ཚོར་གོ་མཚོན་མེད་ཀྱང་དགྲ་བོའི་ལག་ནས་གོ་མཚོན་འཕྲོག་པ་དང༌། ཁོ་ཚོའི་ནང་མཚོན་ཆ་བཟོ་འདོད་ཀྱིས་བཟོ་གྲྭ་བཙུགས་པ། ལྕགས་ཀྲིན་སྟོང་བས་འབོམ་བཟོ་བ། ཆུ་འགྲོའི་ལྕགས་སྦུབས་ཀྱིས་མེ་མདའ་ཀྲིང་གྷན་བཅས་བཟོས་ནས་འཇར་མན་གྱི་ཐང་གྷ་རིལ་ཡོང་དུས་སྐྱེ་དམན་དང༌། ཕྲུ་གུ་ཚོས་འབོམ་ཁྱེར་ཏེ་རྒྱུགས་ནས་ཐང་གྷ་རིལ་དང་རང་སྲོག་གཉིས་ཀ་རྩ་མེད་བཟོས་འདུག དེ་ལྟར་ཐང་གྷ་རིལ་མདུན་སྐྱེ་དམན་དང་ཕྲུ་གུ་གཏོང་བ་དེ་ནི་དམག་མི་ཧྲག་བསྡུས་རྣམས་འཛིངས་རྒྱུར་ངན་པ་ཡོད་ཙང་རྗེས་སུ་ཕན་ཐོགས་ཆེན་པོ་ཡོང་རེས་མ་བཏང་བ་ཡིན་པ་རེད། འོན་ཀྱང༌། ཧི་ཀྲི་ལར་གྱིས་གནམ་ས་གཉིས་ཐོག་ནས་དྲག་ཤུགས་ཆེན་པོས་རྒོལ་འཛིངས་བྱས་རྐྱེན་ཁོང་ཚོར་ཕམ་ཉེས་བྱུང་བ་དང༌། དེ་ནས་ཧི་ཀྲི་ལར་གྱིས་ཇིའུའི་བཙོན་པ་ཡོངས་རྫོགས་གསོད་རྒྱུར་ཐག་གཅོད་བྱས་ཡོད་ཅིང༌། དེ་ཡང་མེ་མདའ་བརྒྱབ་སྟེ་མི་རེ་རེ་བཞིན་གསོད་པར་དུས་ཚོད་རིང་བོ་འགོར་བ་དང༌། མདེའུ་མང་བོ་འགྲོ་བའི་ཕངས་སེམས་སྐྱེས་ཏེ་ཇིའུ་མི་རིགས་གསོད་པའི་འཆར་གཞི་གཞན་དག་བཏོན་པ་རེད། 

